
TXOSTENA 

Foru Dekreturako proiektu baten gaineko aldez aurreko kontsulta 

publikoa. Honen bidez aldatzen dira Balio Erantsiaren gaineko Zergaren 

Erregelamendua, martxoaren 8ko 86/1993 Foru Dekretuaren bidez onetsia, 

fakturazio betebeharrak arautzen dituen Erregelamendua, apirilaren 10eko 

23/2013 Foru Dekretuaren bidez onetsia, eta hirugarrenekin egindako 

eragiketen urteko aitorpena arautzen duen Erregelamendua, azaroaren 8ko 

69/2010 Foru Dekretuaren bidez onetsia. 

Administrazio Publikoen Administrazio Prozedura Erkidearen urriaren 

1eko 39/2015 Legearen 133.1 artikuluak ezartzen duenez, lege baten edo 

erregelamendu baten proiektua edo aurreproiektua prestatu baino lehen, 

kontsulta publiko bat bideratuko da administrazio eskudunaren web-atariaren 

bitartez, eta jasoko da zer iritzi duten etorkizuneko arauaren eraginpean gerta 

litezkeen subjektuek eta erakunde nagusienek puntu hauei buruz: 

A) Ekimenarekin konpondu nahi diren arazoak. 

B) Arau hori onestea beharrezko eta egoki den. 

C) Arauaren helburuak. 

D) Izan litezkeen bestelako aukera erregulatzaile eta ez-erregulatzaileak. 

Dokumentu honen xedea da gai horiei erantzuna ematea eta oinarri gisa 

balio izatea Foru Dekretuaren Proiektua prestatu aurreko kontsultarako. 

Proiektu horren bidez aldatzen dira Balio Erantsiaren gaineko Zergaren 

Erregelamendua, martxoaren 8ko 86/1993 Foru Dekretuaren bidez onetsia, 

fakturazio betebeharrak arautzen dituen Erregelamendua, apirilaren 10eko 

23/2013 Foru Dekretuaren bidez onetsia, eta hirugarrenekin egindako 

eragiketen urteko aitorpena arautzen duen Erregelamendua, azaroaren 8ko 

69/2010 Foru Dekretuaren bidez onetsia. Helburua da erregistro liburuak 

eramateko sistema berri bat arautzea, Zerga Ogasuneko zerbitzu telematikoen 

bidez, arauaren hartzaile potentzialek, eta herritarrek oro har, parte hartzeko 

eta ekarpenak egiteko aukera izan dezaten. Erregistroko liburuak eramateko 

sistema berri hau 2018ko urtarrilaren 1etik aurrera aplikatuko da eta eragina 

izanen du enpresaburu edo profesionalendako eta Zergaren beste subjektu 



pasibo batzuendako, haiekiko eskumen ikuskatzailea Nafarroako Zerga 

Ogasunari badagokio, Estatuaren eta Nafarroako Foru Komunitatearen arteko 

Hitzarmen Ekonomikoaren 34. artikuluko 7. arauak xedaturikoaren arabera. 

Martxoaren 8ko 86/1993 Foru Dekretuak onetsitako BEZaren 

Erregelamenduaren 53. artikuluak ezartzen du enpresaburu eta profesionalek 

eta Balio Erantsiaren gaineko Zergaren beste subjektu pasibo batzuek, oro har, 

luzatutako fakturen Erregistro Liburua, jasotako fakturen Erregistro Liburua, 

inbertsio ondasunen Erregistro Liburua eta Europar Batasunaren barruko 

zenbait eragiketaren Erregistro Liburua izan behar dituztela. 

Aipatu berri den araudian ezarritako erregistro liburuak eramateko 

moduak aldaketa sakona izan du lehen aldiz nahitaezkotasuna ezarri zenetik 

gaur egunera, hain zuzen ere, teknologia berrien garapena, espainiar 

enpresaburuen kolektiboak baliabide elektronikoak erabiltzea eta faktura 

elektronikoaren erabilera gradualki ezartzearen ondorioz. Horrela, gaur 

egunean, erregistro liburuak eramateko baliabide elektroniko edo informatikoak 

erabiltzen ez dituzten enpresaburu eta profesionalen kopurua hutsaren 

hurrengoa da. 

Bestetik, zerga iruzurraren kontrola eta prebentzioa Nafarroako Zerga 

Ogasunaren lehentasunezko helburuak dira eta, horretarako, nahitaezkoa da 

aski informazio kalitatezko izatea eta ahalik eta azkarrenen eskuratzea. 

Nolanahi ere, egiaztatze eta ikertze jarduketak behar bezala garatzeko 

ezinbesteko informazioa eskuratzearen eta horiez hornitu beharrak 

zergapekoendako suposatzen dituen zeharkako kostuen artean oreka zuzen 

bat egon behar da. Ildo horretan, asmoa da erregistro liburuak egoitza 

elektronikoan eramateko sistema berri hau ezartzea, batetik zerga iruzurraren 

kontrako borroka errazteko, baina baita ere datuen kalitatea eta kontabilitate 

praktiken aplikazio zuzena hobetzeko, kostuak aurrezteko eta eragile 

ekonomiko guztien onerako eraginkortasuna areagotzeko. 

Horrela, proposatzen da nahitaezkoa izan dadila enpresaburu eta 

profesionalendako eta likidazio aldia hilabete naturalarekin izaten duten beste 

subjektu pasibo batzuendako (6.010.121,04 euroko fakturazio bolumena baino 



handiagoa duten enpresa handiendako, BEZaren entitate taldeendako eta 

BEZaren hileko itzulketaren erregistroan izena emanda dutenendako, horiek 

jada sistema berrira egokitu ahal izateko software sistema garatuak baitituzte) 

zein sistema berria hautatzen duten gainerakoendako, Zergaren 

Erregelamenduaren 53.1 artikuluan ezarritako betebeharra (luzatutako fakturen, 

jasotako fakturen, inbertsio ondasunen eta erkidego barneko operazioen 

erregistro liburuak eramatea) Zerga Ogasunaren zerbitzu telematikoen bidez 

egitea, fakturazio erregistroak epe laburrean elektronikoki emanez. Epe hori, 

oro har, 4 egun naturalekoa izanen da, larunbat, igande eta jai egunak kontatu 

gabe. Horrela, pertsona eta entitate hauek aldian-aldian informazioa eman 

behar dutelako izaten duten karga administratiboa nabarmen murriztu daiteke, 

eta urte naturalean hirugarren pertsonekin egindako operazioen gaineko 

aitorpena aurkeztu beharraz salbuetsita geldituko dira, F50 eta 340 ereduak eta 

Balio Erantsiaren gaineko Zergaren urteko laburpen-aitorpena aurkeztu 

beharraz salbuetsiko direlako. 

Azkenik, fakturazio erregistroak elektronikoki emanez erdietsitako 

informazioa, alegia, beren erregistro liburuak nahitaez edo beraiek hautaturik 

Nafarroako Zerga Ogasunaren zerbitzu telematikoen bidez eramaten dituzten 

pertsona eta entitateek emandakoa, pertsona eta entitate horiekin operazioak 

egin dituzten enpresaburu edo profesionalen eskura jarriko da, eta era horretan 

zergadunari laguntzeko tresna izanen da, Balio Erantsiaren gaineko Zergaren 

aitorpen-likidazioak egiteko orduan. 

"Informazioa berehala ematea" sistema berri honen asmoa da, orobat, 

teknologia berrien erabileran garapen handiagoko gaurko errealitateari 

erantzutea, hobekuntza nabarmena ezarriz Administrazioaren eta 

zergadunaren artean, norabide bikoitzeko harreman automatizatu eta 

aldiberekoa ahalbidetuko duenez.  Halaber, tresna berri bat da, zergadunari 

laguntzeko, zerga kontrola hobetzeko eta eraginkorrago egiteko eta zerga 

iruzurra prebenitzeko.  

Estatuaren eta Nafarroako Foru Komunitatearen arteko Hitzarmen 

Ekonomikoaren 32. artikuluari betez, Balio Erantsiaren gaineko Zergaren 

ordainarazpenean, Nafarroak une bakoitzean Estatuko lurraldean indarrean 



diren oinarrizko printzipio, arau substantibo eta formal berak aplikatuko ditu eta, 

beraz, nahitaezkoa da gure ordenamendu juridikoan liburuak eramateko 

sistema bat arautzea, Balio Erantsiaren gaineko Zergaren kudeaketan baliabide 

elektronikoen erabilera modernizatzeko, hobetzeko eta sustatzeko abenduaren 

2ko 596/2016 Errege Dekretuaren bidez ezarri zenaren antzekoa. 

Dokumentu hau interesdunen eskura paratuko da Nafarroako Foru 

Komunitateko Administrazioaren Gobernu Irekiaren Atarian, Administrazio 

Publikoen Administrazio Prozedura Erkideari buruzko urriaren 1eko 39/2015 

Legearen 133. artikuluko 1. eta 4. idatz-zatietan xedaturikoarekin bat. 

 

 


